
1. Natoer, miljeu en lânskip
     'Fryslân, de grienste provinsje fan de wrâld'.

1.1 Lânskip

It grutte ferskaat oan lânskippen makket Fryslân ta in unike provinsje: sân, fean, klaai, it Waadgebiet, hawwe allegearre hiel eigen kwaliteiten en biotopen. Ieuwen hat it lânskip de Friezen in ekonomyske grûnslach jûn. Yn de klaaigebieten mei de lânbou, yn de feangebieten waard turf (brânstof) wûn en oan de kusten waard fiske. Hjoeddedei is ús provinsje bekend om syn agraryske sektor en wurdt Fryslân priizge fanwege de rêst, romte en mooglikheden foar de wettersport. De druk op de romte is lykwols grut. It blaugriene hert fan de provinsje mei net ferlern gean. It oanlizzen fan diken, útwreiding fan stêden en doarpen en skaalfergrutting fan de lânbou soargje derfoar dat it lânskip ûnomkearber fan karakter feroaret.

It lânskip hat foar syn bewenners in grutte, emoasjonele en ekonomyske wearde. GrienLinks kiest dêrom foar in ekonomyske ûntjouwing dy’t it lânskip sparret en wol ekstra ynvestearje yn de kwaliteit dêrfan. Sa ûntstiet net allinne in ekologyske mearwearde, mar kriget ‘rekreaasje en toerisme’, de sektor fan de takomst, in wichtige oantrún. Boppedat fersterket in moai en werkenber lânskip de oantreklikens fan Fryslân as wenprovinsje. Dat hat geunstige gefolgen foar de wenningmerk.

It fergriemen fan de romte wurdt tsjingien mei goede ôfspraken tusken gemeenten en de provinsje. Net alle kearnen hawwe eigen bedriuweterreinen nedich. Dêr wêr’t yngripe yn it lânskip dochs oan ‘e oarder is, is in heechweardige ynfolling fan de romte tige fan belang. By nije ûntjouwings bûten de beboude kom foarmet in streekeigen ynpassing yn it lânskip in betingst foar provinsjale meiwurking.
Foar projekten om lânskipseleminten (lykas beamwâlen en singels, pingo’s, wielen, dobben en âlde dykjes) werom te bringen wurde ekstra finansjele middels frijmakke. It wille belibjen oan it lânskip wurdt fersterke troch it wer op oarder bringen fan kultuerhistoaryske paden foar kuierrûtes.

1.2 Klimaat en enerzjy
Klimaatferoaring betsjut net allinne oar waar, mar het ek gefolgen foar it lânskip. No al hawwe wy lêst fan mear ekstreme waarsomstannichheden (waarme simmers, tige fikse reinbuoien). Op langere doer sil ek it stiigjen fan de seespegel in wichtige ynfloed krije. Us besteande ynfrastruktuer (diken bygelyks) is hjir net op berekkene en de kosten om dizze ynfrastruktuer oan te passen binne heech. CO2-útstjit is ien fan de oarsaken fan de druk op it miljeu. As tierich lân hat Nederlân de plicht om foarop te rinnen by it beheinen fan de útstjit fan broeikasgassen en it ûntwikkeljen fan duorsume technology. Fryslân moat dêr syn stientsje oan bydrage.

In earste en ûnmisbere stap op wei nei in enerzjyneutrale maatskippij is it tsjingean fan it ûnnedich ferbrûken fan enerzjy. GrienLinks set mei hege prioriteit yn op de bou fan enerzjyneutrale wenten en it renovearjen en isolearjen fan besteande gebouwen. Dat is goed foar de wurkgelegenheid, it miljeu en de beurs fan de boargers. Yn 2025 is Fryslân enerzjyneutraal en wurdt alle enerzjy yn de provinsje op in duorsume wize produsearre.
It opreitsjen fan fossile brânstoffen easket in maksimale ynset fan skjinne alternativen op de enerzjymerk. Sinne- en wynenerzjy, waarmtekrachtkeppeling, biofergêsting, geotermy, mar ek mear fernijende oplossings lykas enerzjy út de wurking fan eb en floed: alles moat ynsetten wurde om de CO2-útstjit en de útstjit fan fynstof fiks te beheinen. Mei duorsume fernijïngen kin jild fertsjinne wurde; it is de ekonomy fan de takomst. GrienLinks wol ideeën ûntwikkelje foar in (skjinne) enerzjy-ynfrastruktuer yn hiel Fryslân. Hjirta is in ûndersyk nedich oangeande it oanlizzen en brûken fan waarmtenetwurken. Boppedat wurdt yn gearwurking mei bedriuwen in foar de hiele provinsje ornearre skjin stroomnet ta stân brocht.

Kearnenerzjy makket ek gebrûk fan in (opreitsjende) fossile brânstof. Omdat it tapassen dêrfan in soad by-effekten jout, lykas it radioaktive ôffal, sjogge wy kearnsintrales net as oplossing. GrienLinks wurket dan ek net mei oan opslach fan dit ôffal yn ûndergrûnske koepels yn Fryslân. Ek opslach fan CO2 hâldt de kearn fan it probleem – ôfhinklikens fan fossile brânstoffen – yn stân en biedt gjin duorsume feroaring. Dêrom sil oan it opslaan dêrfan yn Fryslân net meiwurke wurde, as it oan GrienLinks leit.

Yn stee dêrfan wol GrienLinks ynvestearje yn enerzjy foar de takomst. Enerzjyfoarmen dy’t noch yn de proeffaze sitte, lykas blauwe enerzjy (elektrisiteit út de oergong fan sâlt en swiet wetter) en enerzjy út it tij wurde stipe. En dy sille sa mooglik diel útmeitsje fan grutte projekten, lykas it opwurdearjen fan de Ofslútdyk. 

1.3 Natoer

Om ynspylje te kinnen op tanimmende rekreaasjedruk en klimaatferoaring, binne fikse natoergebieten nedich, mei foldwaande romte foar floara en fauna. Dêrom pleitet GrienLinks der foar de Ekologyske Haad Struktuer (EHS) sûnder fertraging oan te lizzen. As it nedich is, kin hjir ekstra jild foar frijmakke wurde. Yn agraryske gebieten dy’t diel útmeitsje fan de ekologyske ferbiningen bûten de EHS, moat mei foarrang ynsetten wurde op agrarysk natoerbehear.

Lânskipsbehear, ynklysyf de stimulearjende maatregels op it mêd fan de greidefûgels, freget om bliuwende stipe fan de provinsje. Gebietsbehearders en boeren moatte ek nei it ôfbouwen fan de Europeeske subsydzjes rekkenje kinne op finansjele stipe. Yn Natura 2000-gebieten en dêr omhinne is allinne tige ekstensyf ekonomysk gebrûk winsklik, lykas toerisme dat de natoer sintraal stelt. Besteande aktiviteiten om dizze gebieten hinne wurde duorsum makke.  
De gefolgen fan gasboaringen op de Waadsee binne net te foarsjen en te behearskjen en moatte dêrom útsletten wurde. Dat jildt ek foar it winnen fan sâlt, op it lân en ûnder de see.

Foar natoergebieten dêr’t gjin behearsrezjym foar fêstlein is, is dúdlik provinsjaal belied nedich. Dit moat meinommen wurde yn in Provinsjaal Omjouwings Plan (POP). Profesjonele terreinbehearjende organisaasjes (Staatsbosbeheer, Natuurmonumenten en It Fryske Gea) hawwe in wichtige funksje yn it natoerbehear, troch it behear fan harren eigen terreinen én troch it beskikber stellen fan harren kennis en kunde. It ôfstimmen tusken dizze ynstânsjes en oare partijen moat troch de provinsje befoardere wurde. Gebieten mei in natoerbestemming (sûnder dúdlik ekonomysk gebrûk) moatte beheard wurde troch niisneamde profesjonele organisaasjes.

1.4 Wetter

GrienLinks is der fan oertsjûge dat yn it belied oangeande natoer, miljeu en lânskip, mar ek by it folsleine romtlik belied, wetter folle mear liedend wêze moat. De kwaliteit fan natoer en lânskip is ommers foar in grut part ôfhinklik fan de wize wêrop’t wy omgeane mei wetterkwantiteit en wetterkwaliteit. Wy binne dan ek bliid dat it op grûn fan it tredde wetterhúshâldingsplan fan de provinsje net langer fanselssprekkend is, dat foaral de lânbou it wetterpeil bepaalt, mar dat ek sjoen wurdt nei it winsklike peil foar bewenners en natoer.
It ferleegjen fan de peilen kin net einleas trochgean: ferdrûging en it fersakjen liede ta grutte skea. GrienLinks is fan betinken dat it ferheegjen fan it grûnwetterpeil yn in soad gefallen goed lykop gean kin mei de belangen fan de boeren. Ek yn it feangreidegebiet (de Lege Midden fan Fryslân) moatte de wetterpeilen omheech om fierder fersakjen fan de grûn tsjin te gean. Om natoergebieten hinne moat safolle mooglik fleksibel peil ynsteld wurde. 
De Kommisje Veerman leit yn har oanbefellings foar it klimaatfêst meitsjen fan it lân de klam foaral op wetterkearing as oplossing fan wetteroerlêst. Neist hegere en bredere (rivier-, polder- en see-)diken, moatte yn Fryslân foldwaande fikse wetterbergings-gebieten oanwiisd wurde. Wetterberging jout boppedat kânsen foar nije natoer. Leechlizzende agraryske gebieten kinne as oerloop tsjinje, wêrby’t boeren foar dizze ‘blauwe tsjinsten’ betelle wurde.
Oan frijwol alle wetterlopen yn Fryslân sit in ferhaal fêst. It ta stân bringen fan nije wetterberging kin yn in soad gefallen lykop rinne mei it fersterkjen fan kultuerhistoaryske wearden. Tink bygelyks oan it werombringen fan ynundaasjefjilden fan de Fryske Wetterliny.

Yn stêdlik gebiet moat it ôffieren fan wetter sa folle mooglik fertrage wurde, troch it útwreidzjen fan it loskeppeljen fan dakken fan it rioel, en ek troch it fuortheljen fan stiennen, tegels, beton en asfalt te stimulearjen. Dizze taak moat yn gearwurking mei de gemeenten en de wetterskippen oanpakt wurde.
De provinsje set him yn foar it fersterkjen fan Ljouwert as ynternasjonale stêd fan wettertechnology. Mei de provinsje as ‘launching customer’ (‘lânsjearjende klant’) kinne fernijende techniken op it mêd fan wettersuvering en it winnen fan enerzjy út wetter flugger ta ûntwikkeling brocht wurde en yn produksje naam wurde. Dit liedt ta it oprjochtsjen en festigjen fan nije bedriuwen.
Skjin (swim)wetter is fan grut belang foar in wettersportprovinsje as Fryslân. Foar safier’t it provinsjebestjoer dêr it foech ta hat, moat der by it ferlienen fan fergunnings acht op slein wurde dat de bêst beskikbere techniken op it mêd fan ôffalwetter tapast wurde. Dêrneist moat it duorsum meitsjen fan de wettersport stimulearre wurde.
1.5 Offal

Harns is neist havenstêd yntusken ek de lokaasje wurden fan de nije ôffaloven fan Omrin. Yn de ôfrûne jierren hat de GrienLinks-fraksje him kear op kear fûleinich útsprutsen tsjin de festiging fan dit bedriuw op dit plak oan it Waad, dat de status fan Wrâlderfguod krigen hat. In ûnlogysker kombinaasje is yn ús eagen net te betinken. Wy fine dat de provinsje fan har posysje gebrûk meitsje moat om skerp tafersjoch te hâlden op de ûntjouwings by de bou en it yn gebrûk nimmen fan de oven. Dêrneist sil it provinsjebestjoer aktyf ynformaasje ynwinne moatte oer fernijende mooglikheden om hieltyd minder ôffal te produsearjen, want it werbrûken makket in flugge ûntwikkeling troch.

Op ferskate wizen kin en heart de provinsje har foarbyldfunksje te brûken om dizze nije mooglikheden te toanen en te stypjen. Oan nije ôffalovens wurdt gjin miljeufergunning mear ferliend, behalve as de absolute needsaak oantoand is, der gjin folweardige alternativen mear binne en de oven op in ‘logysk’ plak stiet.
1.6 GrienLinks wol:

· It fergriemen fan romte tsjingean troch goede ôfspraken en it werbrûken fan besteand beboud gebiet.

· It mei wille belibjen fan it lânskip fersterkje troch it fuortsetten fan it wer yn libben roppen fan kultuerhistoaryske rûtes.

· Ekstra finansjele middels frijmeitsje om lânskipseleminten (lykas beamwâlen en elzesingels, pingo’s, wielen, dobben en âlde dykjes) te behâlden, dan wol om se werom te krijen.

· Yn de noch fêst te stellen omjouwingsferoardening neist de Nasjonale Lânskippen gebieten oanwize dêr’t kwaliteiten as tsjusterens en stilte beskerme wurde.

· (Bopperegionale) duorsume ynfrastruktuer realisearje, lykas waarmtenetwurken en oplaadmooglikheden foar elektrysk ferfier. GrienLinks sjocht dit as in provinsjale taak.

· In stimulearringsregeling ynfiere foar enerzjyneutrale bou.

· By fergunningferliening de ûntwikkeling foar enerzjysunigens en miljeufreonlike produksjeprosessen stypje.
· Gjin meiwurking jaan oan kearnenerzjysintrales en opslach fan kearnôffal en CO2.

· Wynerzjy stypje, mei soarchfâldige ynpassing yn it Fryske lânskip.
· Ekstra provinsjaal jild foar it op ‘e tiid realisearjen fan fikse wiete natoerferbinings en de Ekologyske Haadstruktuer.

· Fierdergeande fersnipeling tsjingean yn en by besteande natoergebieten troch as provinsje agrarysk en partikulier natoerbehear te stimulearjen.

· By keuzes op it mêd fan romtlike oardering wetter liedend wêze litte by de ûntwikkeling fan natoer, miljeu en lânskip.
· By it nimmen fan peilbesluten doelstellings op it mêd fan natoer en miljeu in wichtige rol spylje litte.
· Dat de provinsje der by it útwurkjen fan de plannen fan de kommisje Veerman foar soarget, dat der safolle mooglik prioriteit jûn wurdt oan wetterberging.

· Wetterkwaliteit, ynklusyf fan it swimwetter, goed yn ‘e gaten hâlde.
· Behâld en beskerming fan de Waadsee.

· Net trochgean mei sâltwinning, ek net ûnder it Waad.
2. Fryslân as agraryske provinsje

     ‘Buorkje sa’t it buorkjen bedoeld is’.

2.1 Takomst fan de Fryske lânbou

Fan âlds is Fryslân bekend as in foaroansteande agraryske provinsje. Noch altyd is hast tachtich persint fan de romte yn ús provinsje yn gebrûk as lânbougebiet. GrienLinks mient dat troch tanimmende konkurrinsje op de wrâldmerk, it ôfbouwen fan Europeeske lânbousybsydzjes nei 2013 en ek fanwege de negative gefolgen foar it lânskip en it wolwêzen fan bisten, de takomst fan de Fryske lânbou net leit yn fierdere skaalfergrutting. It is nedich ús te besinnen oer de takomst fan de lânbou.

Nei de liberalisearring fan it Europeesk lânboubelied hawwe boeren mear as ea ferlet fan dúdlik belied en stabile boarnen fan ynkomsten. Fanwege de legere produksjekosten sil in grut part fan de agraryske massaproduksje earne oars yn Europa of de wrâld plakfine. GrienLinks sjocht lykwols kânsen foar it ferbreedzjen fan de lânbou en it ferankerjen en útwreidzjen fan de lokale merk. Dêrby sille boeren in grutter part fan harren ynkommen fertsjinje mei aktiviteiten as agrarysk natoerbehear, produksje fan duorsume enerzjy en it beskikber stellen fan grûn foar rekreaasje en (ynsidintele) wetterberging. 

2.2 Fernijend en tûk
GrienLinks kiest foar in mear natuerlik lykwicht yn de lânbousektor. Wy wolle ta op in op duorsumens basearre technology foar de produksje fan ús iten, wêrby’t ús kennis op it mêd fan suvel en feetylt yn de hiele wrâld tapast wurde kin. Mear ûndersyk nei útstjit-earme stâlen, it opwekken fan enerzjy, bistewolwêzen en bioraffinaazje (it tapassen fan natuerlike grûnstoffen) moatte stimulearre wurde. Ynvestearje yn de ûntjouwing fan de lânboucampus Nij Bosma Zathe by Ljouwert wurdt dêrom fan herten stipe. 

De biologyske lânbou foarmet in spearpunt. Biologysk buorkjen leveret ús sûner iten, is mear arbeidsyntensyf (wurkgelegenheid) en soarget der foar dat de boeresektor wer syn plak yn de maatskippij feroverje kin. De needsaaklike kennis foar biologyske lânbou moat better ûntsletten wurde, foaral no’t de merk foar biologyske produkten groeit. De takomstige lânboucampus en besteande kennisynstellingen binne hjir tige gaadlik foar. Wy sette yn op fyftjin persint biologyske bedriuwen yn 2015.
Neist biologyske lânbou set GrienLinks him yn foar it duorsum meitsjen fan de gongbere lânbou. Wy binne ek foar it wer ynfieren fan mear mingde lânboubedriuwen. Op dizze bedriuwen kin de dongkringloop sletten wurde en kin it fee fuorre wurde mei foer fan (tige) deunby. Wêrom trochgean mei it oer lange ôfstannen ferfieren fan bisten, foer, dong en iten? Fernijende bedriuwen dy’t plannen hawwen foar in duorsume of mear yntegrearre (mingde) bedriuwsfiering, fertsjinje it om finansjeel stipe te wurden.
De ûntwikkeling fan in biogasringlieding tusken Dokkum en Stiens jout boeren yn dy regio in breder ekonomysk eachweid. GrienLinks sjocht it as in provinsjale taak om ditsoarte bopperegionale ynfrastruktuer yn de provinsje fierder te ûntwikkeljen.
Omdat genetysk manipulearre produksje liedt ta resistinsje tsjin sykten en úteinlik ta ûnbehearsbere situaasjes, is GrienLinks hjir op tsjin. Ek monokultueren binne net winsklik, omdat dy de grûn útbrûke en de fersprieding fan syktes yn ‘e hân wurkje.
Wit wat jo ite
GrienLinks sjocht mooglikheden foar de ferkeap fan streekbûne produkten. Dêrby wurdt ûnder oare tocht oan koöperative ferbannen, wêrby’t minsken út de omkriten in part fan de produkten rjochtstreeks by de boer helje. Wy binne der fan oertsjûge dat minsken mear betelje sille foar produkten wêrfan’t se witte wêr’t dy weikomme. Dit smyt úteinlik mear op foar de boer, troch in hegere omset, en ek foar de klant, trochdat de produkten foar harren begjinne te ‘libjen’. Dêrneist sil it sichtber meitsjen fan it produksjeproses in mear biologyske produksjewize yn ‘e hân wurkje.

In nije wize fan fertsjinjen
It oprjochtsjen fan in twadde (net-agraryske) bedriuwstûke jout in bredere ekonomyske basis oan it plattelân en jout mooglikheden foar it mei wille belibjen fan it lânskip en it boerelibben. Dêrom wurdt it bekende ‘kampearen by de boer’ stimulearre. Der kin ek tocht wurde oan produksjebûne lytshannel (tsiiswinkel of ferkeap fan ambachtlik iis) of it foar it publyk tagonklik meitsjen fan agrarysk gebiet (kuierpaden).
Dialooch
GrienLinks sjocht it dêrneist as in provinsjale taak om in mear strukturele dialooch tusken lânbou- en natoerorganisaasjes ta stân te bringen. It doel dêrfan is it ûntwikkeljen fan in mienskiplike fizy as it giet om saken as greidefûgelbehear, peilbehear, de problematyk oangeande Natura 2000-gebieten en skaalfergrutting yn de lânbou.

2.3 It wolwêzen fan bisten
GrienLinks wiist de grutskalige, yntensive wize fan it hâlden fan bargen, fleiskeallen en plomfee ôf. Nije festiging fan yntensive feehâlderij past net by de skaal fan it Fryske lânskip en de Fryske wize fan buorkjen. It trochûntwikkeljen fan yntensive feehâlderij-bedriuwen is wat ús oanbelanget allinne mooglik as it giet om dierfreonlike en útstjit-earme stâlen.
It sa natuerlik mooglik hâlden fan bisten wurdt de noarm. It giet der dan om dat kij safolle mooglik yn de greide rinne, modderpuollen foar de bargen, omskarreljende hinnen en it realisearjen fan skaadplakken en wetterpartijen foar fee. Romme en dierfreonlike stâlen, dêr’t de bisten sels yn- en útrinne kinne, moatte hieltyd faker tapast wurde.

GrienLinks wol dat de provinsje him sterk makket foar it yn stân hâlden fan de greidefûgels. Keppele oan it peilbelied moat mear greide foar dizze fûgels gaadlik makke wurde. Subsydzjes foar agrarysk natoerbehear wurde yn de takomst net jûn op grûn fan it tal beskerme briedpearen, mar fanwege it oerflak fan foar greidefûgels gaadlik makke leefgebiet. Pleatslike greidefûgelwurkgroepen wurde stipe by harren aktiviteiten. It sykjen fan ljipaaien is in kulturele tradysje, dy’t lykwols yn striid is mei it wolêzen fan bisten. GrienLinks is dêrom foar in ferbod op it meinimmen fan ljipaaien.
2.4. Biologyske kannabistylt!

As gefolch fan it nije kabinetsbelied wurdt softdrugsbelied in gemeente-oerstiigjend probleem. Omdat de klanten fan ‘kofjesjops’ in paske hawwe moatte, sil in part fan de hannel yn softdrugs him ferpleatse nei de yllegaliteit. GrienLinks is hjir tsjin, omdat de kontrôle op softdrugshannel dan ferdwynt en dit kin benammen yn de (lytsere) kearnen sûnder ‘kofjesjop’ liede ta oerlêst. Yn oparbeidzjen mei GL yn it parlemint sille wy yn De Haach wizen bliuwe op de gefolgen fan dit ûnsillige beslút.
Yn de takomst moat de kannabistylt (himptylt) en ferkeap oan de efterdoar legaal makke wurde. Yn Fryslân soe in proef útein setten wurde kinne foar de tylt fan legale, kontrolearre en sertifisearre, biologyske kannabisplanten.

2.5 It oan it gebiet ferbûne eachweid
Gearfetsjend sjogge wy foar Fryslân it folgjende senario:

Yn it Noardlik klaaigebiet bliuwt bou de haadsaak. Der meie gjin monotoane planterijen fan snijmais en oaljefantegers ferskine. Dizze tylten binne skealik foar it miljeu (skea fan (keunst-)dong), binne lânskiplik net winske en fersteure de mooglikheden foar greidefûgelbehear.
It feangebiet yn de lege midden fan ús provinsje is de meast kwetsbere regio; hjir sille agrarysk meibehear en wetterberging in gruttere rol spylje.
De sângrûn yn it easten en súdeasten sil in ryk ferskaat oan lytsskalige en mear streekbûne bedriuwen opsmite en hjir sil ek de rekreaasje bloeie kinne. Op de sângrûn hat it oerskeakeljen nei mingde bedriuwen mei wikseltylt gâns ûnthjit. Foar dizze bedriuwen is it ek makliker oer te skeakeljen op biologyske lânbou.
De greidhoeke sil foaral in feetyltgebiet bliuwe. It stimulearjen fan de biologyske feehâlderij en it stypjen fan dierfreonlike produksje is hjir fan belang.

2.6 GrienLinks wol:

· Dat natoer- en lânskipsbehear troch boeren ek yn de takomst finansjeel stipe wurdt.

· Mear ûndersyk nei bioraffinaazje mei ynset fan natuerlike grûnstoffen as ferfanging fan gemyske helpstoffen.

· Fyftjin persint biologyske bedriuwen yn 2015 yn Fryslân.
· Finansjele stipe foar grinsferlizzende fernijïngen op it mêd fan griene romte, lânbou en de produksje fan it iten.

· Kennis- en ynnovaasjesintra op it mêd fan duorsume lânbou fierder ûntwikkelje.
· Gearwurkingsferbannen fan boeren dy’t proefdraaie mei duorsume foarmen fan lânbou stimulearje en fasilitearje.

· Dat biologyske lânbou troch de provinsje mear stimulearre wurdt. Fia syn makeldersrol kin it provinsjebestjoer boeren stypje dy’t omskeakelje nei biologyske lânbou.
· Stimulearringsmaatregels foar mear fergêstingsynstallaasjes.

· It yn produksje nimmen fan genetysk manipulearre tyltmetoaden en –proeven tsjingean. Ek monotoane planterijen fan snijmais en oaljefantegers moatte tefoaren kommen wurde.

· Dat de provinsje gemeenten stipet by de ûntwikkeling fan de ‘lânbou fan de takomst’. Dit slacht ûnder oare op stedslânbou of koöperative ferbannen tusken boeren en stedsbewenners (lokaal produsearre en bewurke iten).
· It stimulearjen en – as dat winske wurdt – fasilitearjen fan struktureel oerlis tusken agraryske organisaasjes en natoer-/miljeuorganisaasjes.

· De grutskalige, yntensive feehâlderij (bargen, fleiskeallen en plomfee) opkeare. Yn de provinsjale regeljouwing heart in ‘stand still’-begjinsel foar de bio-yndustry fêstlein te wurden.
· Dat de boer yn syn bedriuwsfiering rekken hâldt mei it wolwêzen fan bisten. Ien fan de útgongspunten hjirby is dat de lânboudieren safolle mooglik yn de greide binne. Boeren dy’t op in dierfreonlike wize harren bedriuw liede, krije stipe fan de provinsje.
3. Mobiliteit

    'Fluch en sûnder muoite reizgje troch de provinsje, ynspirearre troch 

      ferfiersnetwurken lykas yn New York'. 

3.1 Gearhing
Ferfier spilet in wichtige rol yn ús maatskippij. Minsken ferpleatse har om folweardich oan de mienskip dielnimme te kinnen: wurkje, sporte, winkelje en ûntspanne. Der is sprake fan in soad ferfiersbewegingen fan materiaal en guod, omdat ús ekonomyske struktuer sa ynrjochte is. Wy erkenne it belang fan in goede berikberens. In slutend en skjinner netwurk fan iepenbier ferfier-foarsjennings is in wichtige foarm fan tsjinstferliening oan de boargers.

Ferfierssystemen moatte dan ek op elkoar oanslute en mobiliteit moat oars organisearre wurde. GrienLinks wol it ferfier fan guod safolle mooglik beheine en by foarkar dêr ús wetterwegen foar brûke. Dus net ynsette op noch mear asfalt, mar sjen nei de gearhing, en it wen-wurkferkear en it iepenbier ferfierssysteem dêr op oanpasse.

In goede mobiliteitsstruktuer moat fan it begjin ôf oan opnommen wurde yn de plannen foar nije wenwiken en yn (wer-)ynrjochtingsplannen.
3.2 Iepenbier ferfier 

GrienLinks set yn op kwalitatyf goed en sterk iepenbier ferfier. As it goed organisearre wurdt, kin it wurkje as alternatyf foar de auto. By de oanbesteging fan it iepenbier ferfier binne betelberens foar de klant, miljeukwaliteit en tagonklikens foar eltsenien, wichtige easken.
Wy bouwe fierder oan in eigentiids ferfierssysteem en wolle graach proeven nimme mei fergees iepenbier ferfier. It GrienLinks-plan foar it oanlizzen fan in ‘Rûntsje Fryslân’ mei de ‘lightrail’ is noch hieltyd in ynspirearjend plan.

De ‘OV-chipkaart’ wurdt op it stuit lanlik – stap foar stap – ynfierd en dat ferrint wis net sûnder swierrichheden. It is nedich dat alle ferfierbewizen feilich, betrouber, betelber en tagonklik binne en se meie de ‘privacy’ fan de klanten net yn gefaar bringe.
Om it iepenbier ferfier foar eltsenien tagonklik te hâlden moat, neist de ‘OV-chipkaart’, in leechdrompelich ferfierbewiis beskikber bliuwe, dat gewoan yn ‘e bus of op treinperrons kocht wurde kin. De ‘OV-chipkaart’ is net maklik te ferkeapjen op stasjons op it plattelân en by bushaltes. Yn Fryslân moatte minsken ‘ad hoc’ en sûnder tarieding mei de bus of trein reizgje kinne.
It Fryske belied heart ôfstimd te wêzen mei dat fan de oare provinsjes.
3.3 De fyts

Yn ‘e stêd en op it plattelân hat de fyts in foaroansteande funksje. De aksje fan de Fietsersbond om it gebrûk fan de fyts mei 25 persint tanimme te litten, sjogge wy as in aardige en terjochte útdaging.

Op it plattelân is de fyts faak in ûnderdiel fan de tagong ta it iepenbier ferfier. Dêrom achtsje wy it fan belang dat de fyts hieltyd makliker meinommen wurde kin yn bus en trein. Dêrneist stimulearret de provinsje fytsferhier op allerhanne plakken en set yn op oantreklike fytssnelwegen en –rûtes, wêrby’t krusingen safolle mooglik ûngelykfliers binne. Wêr’t ûngelykfliers net mooglik is kriget de fytser foarrang.

Wy pleitsje foar in bliuwend omtinken foar it ferbreedzjen – en dus feiliger meitsjen – fan de fytspaden, yn gearwurking mei de gemeenten. It ûnderwerp feiligens spilet ek by it lânbouferkear versus it fytsferkear. By it fêststellen fan de lânbounota sil GrienLinks dêr op ‘e nij oandacht foar freegje.
De provinsje en ProRail wurkje gear foar it oanpassen fan it spoar Ljouwert-Grins, sadat der mear treinen ride kinne. Wy binne wiis mei dizze ferbettering, mar dy mei net liede ta minder – foar fytsers en fuotgongers nuttige - spoarwei-oergongen.
3.4 Wegen

GrienLinks kiest der foar om wegen feiliger te meitsjen en de trochstreaming te ferbetterjen. Nije wegen sjogge wy net as oplossing foar berikberensproblemen. Wy fine dat de útjeften foar wegen fierstente heech binne yn ferhâlding ta de útjeften foar it ferbetterjen fan it iepenbier ferfier. 

Wegen sa ynrjochtsje dat it iepenbier ferfier maklik trochstreame kin en it fergrutsjen fan de feiligens foar it fytsferkear moatte de kommende jierren fanselssprekkend wurde. Dat betsjut it safolle mooglik skieden fan ferfiersstreamen, as se elkoar yn ‘e wei sitte. De fytser en de fuotgonger krije dêrby, foaral yn de beboude kom, safolle mooglik foarrang boppe it motorisearre ferkear. Duorsum feilich betsjut foaral ek ynvestearje: mear en flugger omfoarming fan 50 kilometer- nei 30 kilometer-sônes yn de doarpen, fysike oanpassings fan gefaarlike krusingen en wegen, mear en bettere fytsrûtes (sawol rekreatyf as foar wen-wurkferkear).
Yn de ôfrûne perioade is mei in tal grutte wegenprojekten úteinsetten. Foarbylden binne de Sintrale As, de Heak om Ljouwert, de N381 (Drachten – Appelskea) en de Noardwesttangent by Ljouwert. By (Ryks-)besunigingen sil GrienLinks ynsette op allinne needsaaklike oanpassing fan besteande wegen of fersobering fan de besteande plannen.
3.5 GrienLinks wol:
· Dat de provinsje yn oparbeidzjen mei de ferfiersbedriuwen in 40 persint-foardielprodukt foar de ‘delte-oeren’ ûntwikkelet en ynfiert.

· Ynvestearje yn in spoarwei Hearrenfean-Drachten-Grins, op betingst dat de kosten net boppe it budzjet útkomme en der gjin alternativen binne foar it fersterkjen fan it iepenbier ferfier.

· Dat de provinsje oan alle yn Fryslân wurksume iepenbier ferfiersbedriuwen de opdracht jout om in ûnôfhinklik en mienskiplik klachtemeldpunt yn te rjochtsjen oangeande de ‘OV-chipkaart’.
· Foarrang jaan oan feilich en noflik fytsen. Dit freget mear en bettere, brede en frijlizzende fytspaden. Mear promoasje fan fytsen en kuierjen troch de provinsje fersterket de griene útstrieling fan Fryslân.
· Iepenbier ferfier yn Fryslân as in reëel alternatyf foar de auto. GrienLinks set fiks yn op in berikber, skjin en by foarkar fergees iepenbier ferfier.

· Nije middels ynsette foar it weromkringen fan (ûnnedich) autogebrûk. Los fan in tal ûntbrekkende stikken op it rykswegennet is it wegennet yn Fryslân echt klear. Oanpassings fan it besteande wegennet allinne noch yn it ramt fan feiligens en leefberens. 

· In optimale ferbining mei de Rânestêd (fia it suden of fia de Ofslútdyk).

· Ynnovative projekten stimulearje mei as doel om (fracht)ferfier oer it wetter te befoarderjen. Dit as alternatyf foar ferfier oer de wei en troch de loft.
· In duorsum ferfierssysteem, dat ûnder oare op basis fan elektrisiteit en ierdgas stimulearre en útwreide wurde moat.

· De kwaliteit fan transfearia en suksesfolle ‘carpool’-plakken optimaal meitsje (ketenferfier). GrienLinks wol dat de provinsje mear docht oan útwreiding fan transfearia, dêr wêr’t it knypt yn ús ferfiersnetwurk.

· In fuotgongers- en fytserstoets ynstelle by alle planologyske útstellen.
4. Fryslân als kennisprovinsje

     'It libben is learen. It giet der om in fizy te hawwen op hoe ‘t ûnderwijs 

     dêr in goede bydrage oan jaan kin'.

4.1 Ferantwurdlik
Underwiis is foar de provinsje gjin kearntaak, mar de provinsje is wol ferantwurdlik foar de tagonklikens fan it ûnderwiis yn Fryslân. Nederlân wol ien fan de bêste kennis-ekonomyën yn de wrâld wurde (sjoch: ferkiezingsprogram GroenLinks 2010). GrienLinks hat in fizy op hoe ’t ûnderwiis groeie kin nei ynhâld en foarm passend by dizze tiid.

De lêste jierren binne der in soad ûndersiken dien en dêr kamen safolle swierrichheden út nei foaren, dat it liket oft it ûnderwiis yn in bliuwende krisis sit. Prestaasjes dy’t ûnder de mjitte binne, skoallen dy’t te lyts wurde, taken dy’t opsteapelje. Dit is in lanlik fenomeen en de ûnrêst dy’t dit teweibringt spilet wis net allinne yn Fryslân. Besinning is nedich.

By kennisekonomy giet it om in trochrinnende learline fan pjutte-opfang nei basisûnderwiis, fan basisûnderwiis nei fuortset ûnderwiis, fan it FMBU nei it MBU, HBU en op it lêst de ‘master’-stúdzjes. Hjir spylje saken as sprieding, berikberens en skaalgrutte in grotte rol. Dat jildt foar de gebieten dêr’t sprake is fan ‘krimp’ fan it ynwennertal. GrienLinks wol dat de provinsje aktyf tasjocht op de sprieding, berikberens en omfang fan de pjutte-opfang en ûnderwiisynstellingen yn Fryslân.
4.2 Kwaliteit fan it ûnderwiis

Oer de kwaliteit fan it Fryske ûnderwiis hat de lêste jierren in soad te rêden west. Yntusken is in feroaring yn gong setten fan proses- nei prestaasjedoelen. It Fryske ûnderwiis hat dêrmei sjen litten, by steat te wêzen in kwaliteitsslach te meitsjen. GrienLinks wol de eigen krêft fan it ûnderwiis stimulearje troch in ûnderwiisfûns op te rjochtsjen foar fernijende ideeën.

It grutste part fan de Fryske bern makket in slagge ‘loop’ troch de skoallen en streamt sûnder swierrichheden troch nei in passende baan op de arbeidsmerk. In lytse groep jongerein slagget dat net. Foar in part hat dat te krijen mei motivaasjeproblemen. Dat sjogge wy foaral yn it FMBU en MBU, omdat de teory te fier fan de prakty ôfstiet. Dizze klieu is te oerbrêgjen troch yn oparbeidzjen mei it bedriuwslibben foar foldwaande staazje- en wurkplakken te soargjen. De provinsje kin dit mei proeven yn gong sette en gearwurkingsferbannen tusken it ûnderwiis en it bedriuwslibben stimulearje. De provinsje kin ek as opdrachtjouwer of mei help fan subsydzje betingsten stelle oan staazje- en wurkplakken.
Ek persoanlike omstannichheden fan it bern sels en/of syn gesin kinne de ‘loopbaan’ op skoalle fersteure. Dêrom is it wichtich dat it ûnderwiis goed gearwurket mei it ‘Centrum voor Jeugd en Gezin’, ‘Jeugdzorg’ en it ‘Regionale Meld- en Coördinatiepunt’. GrienLinks stelt út dat de provinsje hjirby in fasilitearjende rol spilet. De oanpak fan it te ier fan skoalle gean is ien fan de prioriteiten.
Ta beslút wol GrienLinks it imago fan it leararefak ferbetterje. De provinsje kin dêr op in positive wize omtinken oan jaan, troch mei in oanwinjende aksje útein te setten. GrienLinks hat hjir al in namme foar betocht: “Juffers én Masters foar de klasse”.

4.3 Taal en kultuer

It konsept fan trijetalich ûnderwiis docht fertuten. Taal yn syn algemienens is in wichtich middel yn de ûntwikkeling fan jonge minsken. De lêste jierren hat taalefterstân in soad klam krigen. Dêrom fine wy dat skoallen dy’t goede en yntegrale plannen hawwe, om dêr wêr’t dat nedich is, taalefterstân yn te rinnen en/of projekten oangeande meartaligens en meartalich ûnderwiis op te setten, in berop dwaan kinne moatte op in provinsjale bydrage. 

Neist de taalkomponint sjocht GrienLinks dat der ek in kwaliteitsympuls útgiet fan kultuer en natuer- en miljeu-edukaasje. GrienLinks wol dêrom de skoallen de kâns jaan om ‘kultuer’ yn te keapjen foar harren learplan en dat natuer- en miljeu-edukaasje standert diel útmakket fan it kurrikulum.
4.4 Basisûnderwiis.

Underwiis is in basisfoarsjenning. GrienLinks hat der noed oer oft dizze essensjele basisfoarsjenning noch foldwaande romte hat om him yn de hjoeddeistige maatskippij op in goede wize op syn wêzentlike taak te rjochtsjen. De provinsje hat yn it bieden fan dy romte in wichtige taak.

De provinsje heart ek romte en ynspiraasje te bieden foar de ûnderwiiskrêften, sadat dy meiïnoar bepale kinne hoe’t sy wer de skoalle útmeitsje kinne yn dizze fluch feroarjende tiid. Dit docht de provinsje troch it organisearjen (of organisearje litten) fan kongressen en sympoasia dêr’t fernijende metoaden en tinkbylden útwiksele wurden kinne.
4.5 Fuortset ûnderwiis 

Yn Fryslân is der noch altyd in tal lytsere skoallen foar fuortset ûnderwiis. GrienLinks is foar it behâld fan dizze skoallen, dy’t deunby hûs soms foar in makliker oerstap nei it ferfolchûnderwiis soargje.
Dêrmei kinne ek oergongsproblemen fan basis- nei ferfolchûnderwiis tsjingien wurde. Dêr wêr’t al swierrichheden binne, kin ynset wurde op de gearwurking tusken learkrêften en âlden. Fia it ‘CJG’ kin sanedich ‘Jeugdzorg’ de learling yn it ûnderwiis stypje. Ek oare projekten dy’t fersterking fan de mooglikheden fan goede learlingsoarch op skoallen ta doel hawwe, fine wy fan grut belang. By dizze foarm fan it tefoaren kommen fan swierrichheden kin de provinsje wat betsjutte en GrienLinks fynt dan ek dat de provinsje hjir mooglikheden foar biede moat.

De FMBU- en MBU-skoallen fertsjinje noch altyd posityf omtinken. Wy achtsje it fan grut belang dat skoallen de mooglikheid bean wurdt om ambachtlik ûnderwiis te bieden. Yn gearwurking mei wurkjouwers, fakbûnen en oare maatskiplike organisaasjes moatte rûnom yn de provinsje stimulearringsprojekten trochgean kinne, sa’t dy al yn de foarige kabinetsperioade ynsetten binne. It giet om in ynvestearring yn de kwaliteit fan in fiks tal fan ús takomstige wurknimmers.
4.6 Heger ûnderwiis 

Op dit stuit liket it oardiel oer ús heger ûnderwiis geunstich út te pakken. Mar dat wat no poerbêst hjit te wêzen, kin moarn fikse minpunten krije troch de om de haverklap feroarjende regeljouwing fanút De Haach. GrienLinks achtet dit omdokterjen oan û.o. de mjitynstruminten om kwaliteit fan opliedingen te beoardieljen, gjin goede bydrage oan it opliedingsklimaat.

Fryslân ûntfangt in soad studinten dy’t kieze kinne út in tal fantastyske opliedingen. Wy wolle goede foarsjennings biede en dat ferget ek goede en passende húsfesting. De gearwurking tusken de Fryske HBU’s op it mêd fan lânbou, suvel en wetterkwaliteit, mar ek de ûntwikkeling fan nije kennisynstituten as ‘Sociale Innovatie en Leiderschap’ dy’t Stenden ûntwikkele hat, lûke in soad studinten oan. Ek de yn ferhâlding lytse opliedingen, lykas dosint Drama oan de NHL, steane heech oanskreaun.

Fryslân draacht in stientsje by oan de oprjochting fan de ‘University Campus Fryslân (UCF)’ yn 2011. Mei it UCF wurdt it mooglik om yn Fryslân in universitêre masteroplieding te folgjen en promoasje-ûndersyk te dwaan. Behalve wettertechnology en meartaligens kinne studenten ek kieze foar stúdzjes as toerisme, iten, ‘griene’ ‘lifescience’, leefberens en duorsume enerzjy. GrienLinks stipet de nije mooglikheden foar heger ûnderwiis fan herte.

4.7 GrienLinks wol:

· It ynstellen fan in ûnderwiisfûns foar fernijende inisjativen.

· Dat Fryslân in kennisprovinsje wurdt op it mêd fan wettertechnology, iten, miljeu, meartaligens, toerisme, ‘griene’ ‘lifescience’, leefberens, soarch en duorsume enerzjy.

· Meartalige pjutte-opfang en meartalich ûnderwiis befoarderje.

· In goede sprieding fan pjutte-opfang en ûnderwiisynstellingen yn Fryslân.

· Dat de provinsje basis- en ferfolchûnderwiis de mooglikheid biedt om kultuer yn te keapjen foar it learplan.

· Dat de provinsje útein set mei in langrinnende aksje foar ‘Juffers én Masters foar de klasse’.

· Stipe by fúzjes yn it basisûnderwiis fia Partoer as provinsjale stipe-organisaasje.
· Dat der mear omtinken jûn wurdt oan de posysje fan it FMBU en MBU.
· Dat de provinsje mear gearwurking befoarderet tusken de kennisynstituten.

· Ynsette op de útwreiding fan it wittenskiplik ûnderwiis yn Fryslân

· As provinsje ferbiningen lizze tusken en it regissearjen fan ekonomyske ûntjouwingen, kennisûnderwiis en fakoplieidngen.

· Natoer- en miljeu-edukaasje moatte standert yn lesroasters fan basisskoallen en it fuortset ûnderwiis opnommen wurde.

· Dat er meer aandacht besteed wordt aan de positie van het VMBO en MBO;

· De gearwurking tusken it ûnderwiis en de oanswettende ‘partners’, lykas it ‘CJG’ en de ‘Jeugdzorg’, optimaal meitsje.
· In slutende oanpak fan it te ier fan skoalle gean yn Fryslân.
5. Omtinken
     ‘Do bist de oare ik, ik bin de andere do; wy binne yn alles mei elkoar ferbûn'.

5.1 Gastfrij
De ynwenners fan Fryslân hâlde fan harren lân. Dat hearst oan harren talen. Dat fernimst ek oan it gastfrije aard fan ús provinsje. As der wat fan de befolking frege wurdt, komt der spontaan wat op gong, sa hawwe in soad minsken dy’t op eveneminten yn Fryslân ôfkamen, ûnderfine mocht. Mar net allinne de toerist of de sporter is wolkom.

5.2 Wy binne allegearre Fries en allegearre oars.

Ek néi it ‘generaal pardon’ sloech Fryslân op ‘e tromme, benammen dêr wêr’t de regeljouwing net foldwaande soelaas biedt oan de ferskate omstannichheden dêr’t nijkommers yn bedarje troch it foarige belied. GrienLinks makket him sterk foar it opheinen fan asylsykjende minsken. Wy pleitsje noch altyd foar it romhertich tapassen fan de regels. Minsken dy’t werom moatte, moatte dêr goed op taret wurde. Sy meie yn gjin gefal op strjitte bedarje, of yn de finzenis ‘opheind’ wurde. It hjoeddeistige belied foar útprosedearre asylsikers is earder oanstjitlik as oansjitlik.
Wy nimme as Fryslân mienskliplik ferantwurdlikens troch asylsikers, dy’t sûnder help op strjitte telâne komme, in ûnderkommen te jaan. De term asylsiker makket de tongen los en it oanskerpjen fan de regels troch it rjochtse kabinet ûnderstreket dat nochris. Wy sjogge allinne minsken yn need en ek dat dy soms kromme sprongen meitsje. 
It wurd yntegrearje betsjut dat minsken leare moatte om te gean mei nije eleminten. Dit slagget net fan de iene dei op de oare en net sûnder wryt of slyt. Dêrom neame wy dit in proses. Wy wolle noch altyd tiid foar dat proses. Dat jildt sawol foar it proses fan de nije Nederlanners as fan Nederlanners ûnderinoar. GrienLinks bliuwt der foarstanner fan om dit proses mei ferskate middels te stypjen.
5.3 Bern steane sintraal by it soargjen foar elkoar

De wichtichste feroaring dy’t de ôfrûne jierren yn de jeugdsoarch ynfierd is, wie it bondeljen fan de stipe foar âlden en bern yn it ‘Centrum voor Jeugd en Gezin’ (CJG). Gemeenten binne troch it foarige kabinet oantrune om dizze struktuer yn 2010 wurkjend te hawwen. Dat is yn Fryslân goed slagge. ‘Jeugdzorg’ is dêrtroch in better berikbere ‘partner’ wurden en it is de bedoeling dat troch de ynfloed fan op tiid sinjalearjen mear previntyf aksje ûndernommen wurde kin en dêrtroch minder jongerein trochstreamt nei de ynstellingen foar jeugdsoarch. GrienLinks sil dizze ûntjouwingen goed folgje. Dat jildt ek foar de plannen fan it kabinet om de Jeugdsoarch te desintralisearjen nei de gemeenten. Net alle gemeenten sille sterk genôch wêze om dizze taak út te fieren. As dizze plannen, sûnder each foar de bestjoerskrêft fan de gemeenten, trochsetten wurde, dan pleitet GrienLinks foar in stap-foar-stap-oanpak en it oerheveljen fan budzjetten.
De wize wêrop ’t it ‘CJG’ him ferbine sil mei de neiste omjouwing fan bern en harren âlden sil beskiedend wêze foar it effekt dat behelle wurde kin. It ferbinen yn netwurken fan oanswettende foarsjennings, lykas skoallen, pleechsoarch, wykeinopfang, soarchbuorkerijen, eigen-krêft-konferinsjes, jongereinwurk, ensfh., is in betingst foar sukses.
De fragmintaasje dy’t yn de rin fan de jierren ûntstien is en in stûkjende útwurking hat op effektive stipe, kin troch goede netwurken weromkrongen wurde.
Wy binne ek foar it ‘trochlinken’ fan it ‘CJG’, as netwurkorganisaasje rjochting de Wmo-struktueren, sa’t dy geandewei ûntsteane yn de gemeenten. Der binne ferskate modellen ûntwikkele om de ‘Wet maatschappelijke ondersteuning’ te brûken om tydlike en bliuwende help sanedich mear rjochstreeks en yn de eigen omjouwing fan de om help freegjenden te organisearjen. Omdat de ‘Wmo’ in yngong is om de sosjale ynfrastruktuer te fersterkjen yn stedswiken en doarpen, mient GrienLinks dat suksesfolle projekten troch de provinsje stipe wurde kinne troch se yn it ljocht te setten. Sa kin de provinsje kennis en ûnderfining út ferskate gemeenten mei elkoar ferbine. Sa helpt de provinsje gemeenten by harren wurk om ynwenners fan Fryslân sa goed mooglik te stypjen yn de njoggen ‘prestaasjefjilden’ fan de Wmo. Dêrmei wurdt de soarch foar de kwetsbere posysje fan bern rjochtstreeks en yndirekt fersterke. 
De provinsje kin foaroprinne by it bondeljen fan jildstreamen dy’t fanút De Haach beskikber binne foar thúshelp en soarch foar bern. Troch de ôfbeakene struktueren wurde tsjinsten faak ûnnedich kostber. De Wmo is ít ynstrumint om it omslaan fan it gebrûk fan de finansjele middels ta stân komme te litten.
5.4 Ienigens

Fryslân hat der baat by as ynwenners har thús fiele. Betingst dêrta is om op in goede wize meidwaan te kinnen yn de Fryske maatskippij. Dêrby binne organyske struktueren útgongspunt: lytse mienskippen binne it meast gaadlik foar wolwêzen, wenjen, help en stipe. Wolwêzensbelied is der foaral op rjochte dat eltsenien stimulearre wurdt om mei te dwaan. It Sosjaal Beliedsramt biedt dêr in soad mooglikheden foar.
It meidwaan oan de maatskippij wurdt yn de measte Fryske doarpen en stêden mooglik troch allerhanne aktiviteiten op it mêd fan kultuer, wolwêzen en sport. De rêchbonke foar al dizze aktiviteiten foarmje de frijwilligers. GrienLinks achtet dizze netwurken fan frijwilligers ûnmisber. De organisaasje en finansiering fan aktiviteiten moat dêr op rjochte wêze. De provinsjale organisaasjes hearre de romte te krijen om dy netwurken en organisaasjes te stypjen en dat sa te dwaan neffens it ferlet en it organisaasjemodel fan de frijwilligers sels.  
Under ynfloed fan krisis nimt de earmoede ta. Inisjativen tsjin earmoede moatte foaral rjochte wêze op it tefoaren kommen fan earmoede. Dat betsjut dat ek oare beliedsterreinen, as wenjen en wurkjen, fan belang binne. Dat kin allinne yn gearwurking mei gemeenten, want as der – bygelyks – te min betelbere wenten binne, nimt hier in te grut part fan it ynkommen. Al it stipejaande belied sil der op rjochte wêze moatte dat ‘voedselbanken’ ûnnedich wurde. GrienLinks sil leaver ynsette op saken as help by it fuortwurkjen fan skulden, omdat bliken docht dat grutte skulden in ûnevenredich grutte byt nimme út it beskikbere húshâldjild.
Ek stipe fan lytsskalige, boppegemeentlike projekten om minsken, dy’t yn in (finansjele) efterstân sitte, foarút te helpen, sjocht GrienLinks as in fasilitearjende taak fan de provinsje.
5.5 Ferbûn mei oaren, lokaal en ynternasjonaal
Fryslân moat de earste ‘Fair Trade’-provinsje fan Nederlân wurde!
In soad minsken yn Fryslân binne op persoanlike titel fan fia harren wurk warber yn ynternasjonale en lokale organisaasjes. Mei dizze partikuliere inisjativen binne wy tige wiis, lykas ek mei de wize wêrop’t in soad Friezen klearsteane foar minsken dy’t earne oars wei hjirhinne flechtsje. Op ferskate wizen meitsje wy ferbining mei de rest fan de wrâld. De provincie Fryslân hat in freonskipsbân mei de provinsje Sichuan yn Sjina. Wy geane der fanút dat dizze relaasje eigenskippen hat lykas: belutsenens fan wjerskanten, lykweardige posysje fan beide partners en earlike útwikseling fan ûnderfiningen, ensfh. Dizze relaasje fertsjinnet it om him mienskiplik te hifkjen.

Fryslân makket diel út fan Europa. De provinsje docht der goed oan om op Europeesk nivo mear foar it fuotljocht te kommen, foaral rjochting de Skandinavyske en Baltyske steaten, mei omdat de ûntwikkelingen yn en it belang fan Europa sterk tanommen binne. Neist ‘eigen belang’ spilet foar GrienLinks foaral it ûnderwerp fan de ynterregionale Europeeske gearwurking. It is fan belang dat Fryslân foaral sjocht nei de nije mooglikheden dy’t Europa ús biedt.
Fryslân is part fan de wrâld en fielt him ferbûn mei de rest fan de wrâld. GrienLinks is it alhiel iens mei de millenniumdoelen dy’t troch de Feriene Naasjes fêststeld binne. Sterker noch: dêr wêr’t de provinsje in bydrage jaan kin oan dy millenniumdoelen, sil de provinsje dat dwaan. Sa wurdt der de kommende fjouwer jier foar soarge dat Fryslân ‘Fair Trade’-provinsje wurdt: as earste fan Nederlân! It begryp ‘Fair Trade’ slacht net allinne op earlike hannel, mar ek op de ynkeap en it ferwurkjen fan duorsum produsearre produkten en tsjinsten.

5.6 Grienlinks wol:

· Dat de hjirboppe neamde foarsjennings stipe wurde om de yntegraasje fan nije ynwenners te befoarderjen.

· De ûntwikkeling fan it ‘CJG’ en (de ferbining mei) Wmo folgje en sanedich stypje.

· De ûntwikkeling fan it ‘CJG’ en Wmo mei sympoasia en sa ‘útljochtsje’.

· Dat de provinsje frijwilligerswurk en inisjativen entûsiast stypjen bliuwt.

· Omdat Fryslân mear ‘fergriizje’ sil, dat de provinsje inisjativen stipet foar âlderein en fernijende projekten dy’t jongerein én âlderein reitsje.

· De posysje fan pleechâlden yn de pleechsoarch ferbetterje. Dêrom jout de provinsje pleechâlden de kâns om alteast ien jier lit te wurden fan harren belangenorganisaasje.

· Dat de provinsje de posysje fan provinsjale belange-organisaasjes garandearret, dy’t minsken dy’t freegje om help, stypje.

· Dat de provinsje provinsjale organisaasjes by steat stelt om lokale netwurken fan frijwilligers te stypjen. 
· Dat de provinsje wrâldboargerskip stimulearret en organisaasjes stipet dy’t diskriminaasje tsjingeane.

· Dat de provinsje in earmoede-belied ûntwikkelet, dat rjochte is op it tefoaren kommen fan earmoede en wêrby’t yn gearwurking mei de gemeenten stipe jûn wurdt oan belied en inisjativen fan gemeenten en ynstellingen.

· In aktivere rol fan de provinsje om him mear yn Europa sjen te litten.

· In positive oanpak fan tanimmende gearwurking yn en útwreiding fan de EU.

· Untwikkeling fan duorsume gearwurkingsferbannen mei oare provinsjes en/of regio’s.

· Dat de provinsje him ynset foar feilige húsfesting en begelieding fan allinnesteande minderjierrige asylsikers (ama’s) en foar it rjocht op ûnderwiis, stúdzje en wurk.
· Dat Fryslân de earste ‘Fair Trade’-provinsje fan Nederlân wurdt.

6. Wurkgelegenheid 'Sinfol wurk is in wichtige boustien foar gelok omdat elts minske fan betsjutting wêze wol'. 
6.1 Duorsum en lytsskalich
Grutskaligens is net de oplossing foar Fryslân as wy sjogge nei de ekonomy en de wurkgelegenheid. Benammen it midden- en lytsbedriuw is tige warber en út ûndersyk docht bliken dat de ienpersoansbedriuwen – ssp-ers – hurd yn tal groeie. Blykber is it hjoeddeistige ekonomyske klimaat oantreklik om in eigen bedriuw(ke) te begjinnen. Ek duorsum ûndernimmen is ‘yn’ en oantoanber duorsum ûndernimmen mei, wat GrienLinks oanbelanget, ekstra fasilitearre wurde.

Om de wurkgelegenheid te stimulearjen, mar ek om ôfstimming te fergrutsjen, bringt de provinsje kaaifigueren fan allerhanne belutsen organisaasjes – út bedriuwslibben, oerheid en bewennersorganisaasjes – yn ferskate regio’s byïnoar om konkrete plannen te ûntwikkeljen. Dit wurdt as proef útprobearre neffens it konsept fan de ‘takomstwurkpleats’.
6.2 Griene banen

Grien wurket, ek yn Fryslân. GrienLinks wol ynvestearje yn wurk en Fryslân griener meitsje. Dêrom stimulearje wy renovaasje, rjochte op it enerzjysuniger (en leafst enerzjyneutraal) meitsjen fan de (hier)wenningen. Wy sjogge mooglikheden yn de gearwurking fan beropsopliedingen, de bouwrâld, fakbûnen en wenningboukoöperaasjes foar in projekt dat wurkgelenheid opsmyt, regionaal bûn is en de wenkwaliteit ferbetteret.

Wy meitsje it griene bedriuwen makliker om har te festigjen of út te wreidzjen. ‘Rekreaasje en toerisme’ is in hieltyd wichtiger pylder fan de ekonomyske ûntjouwing fan Fryslân. GrienLinks wol wurkgelegenheid yn dizze sektor ferbine mei duorsume fernijïng. It oanlizzen fan natoer en natoerbehear smite wurkgelegenheid op en meitsje de provinsje moaier en dêrmei oantrekliker om hjir te ferbliuwen.
Fryslân hat alles yn him om in soarchsume provinsje te wêzen. Wy binne der fan oertsjûge dat de fernijïng yn de soarch – fan soargje ‘dat’, nei soargje ‘foar’ – in ympuls is foar de wurkgelegenheid. Dêr falle ek foarsjennings foar soarchtoerisme ûnder.

6.3 Kearnsônes en bedriuweterreinen

GrienLinks folget it tichter wurden fan de bebouwing by de A7, de A32 en N31 lâns (yn de Westergosône) kritysk. Wy steane yn begjinsel achter it konsept fan ‘mal’ en ‘kontramal’ (dúdlik romtlik ferskil tusken ‘stêd’ en ‘plattelân’), mar wy wolle al kwaliteit. Dus gjin lint fan 50 kilometer blokkedoazen en guon gebieten reservearje foar ‘snelweipanorama’s’.
By ûntwikkeling fan ‘sichtlokaasjes’ stiet heechweardige en ôfwikeljende arsjitektuer foarop. Dus enerzjysunich, romte-yntensyf, mei dielde foarsjennings, mienskiplik terreinbehear en ynpast yn it lânskip. Foar de byldkwaliteit soe it al ferskil meitsje as der gjin útstrekte parkearterreinen om gebouwen hinne komme te lizzen, mar parkearkelders oanlein wurde.
Fryslân is regisseur fan de útdaging om oer gemeentegrinzen hinne fêst te stellen, hoefolle hektares bedriuweterrein der nedich binne yn de provinsje. Dêrby wurde âlde bedriuweterreinen ynventarisearre en wurdt de taname fan it tal nije terreinen beheind. It wer opknappen en duorsum meitsjen fan besteande bedriuweterreinen komt foar it oanlizzen fan nije.
6.4 ‘Rekreaasje en Toerisme’
Dizze bedriuwstûken binne foar Fryske ûndernimmers wichtige boarnen fan ynkomsten. Utwreiding fan wetter- en ferbliuwsrekreaasje, foaral ek as ynfolling fan de twadde tûke fan boeren, leit foar de hân.

Ek de hynstehâlderij is in reële ekonomyske faktor wurden, dy’t in mingde funksje mei toerisme goed talit. Dêrneist jouwe ‘erfguodedukaasje’ en ‘erfguodtoerisme’ kânsen om rekreaasje en toerisme in opstekker te jaan.

Fryslân hat in ûnfoarstelber ryk en fariearre ferline, dat noch tige dúdlik te sjen is yn stêd, doarp en oan de ynrjochting fan it lânskip. Keppele oan rêst en romte en in goede berikberens, foarmet dat in sterke ekonomyske faktor. De takomst fan ‘rekreaasje en toerisme’ sil foar GrienLinks net ôfhingje fan grutskalige ‘willeparken’. Wy kieze mear foar in tematyske en regionale oanpak. Op frij koarte ôfstân fan elkoar sjogge wy in grut ferskaat oan lânskippen: de Bouhoeke, de Lege Midden en de Wâlden en fansels de Waadeilannen en de Iselmarkust.

Ofrûne jierren is der in soad ynvestearre yn de Fryske marren. Dit trajekt is noch net ta in ein kommen en ek de finansiering is noch net op oarder. Hoewol’t GrienLinks mooglikheden sjocht op it mêd fan wettertoerisme, leit der in fikse opjefte. Dy kin net allinne troch de provinsje betelle wurde. Boppedat stiet it meibeteljen troch tredden, bygelyks gemeenten, ûnder druk. Mei it each op dit alles is it foar GrienLinks net fanselssprekkend dat it hiele Fryske Marreprojekt útfierd wurdt.

Untwikkelingen yn dizze sektor biede gouden mooglikheden, as de ‘hin mei de gouden aaien’ – natoer en lânskip – net slachte wurdt. Hoewol’t dizze saken foaral thús hearre by it partikulier inisjatyf, kin de provinsje op dit gebiet stimulearje en fasilitearje.

6.5 It Waad

It Waad (ús lêste echte wyldernis) moat beskerme wurde. It oanwizen fan it Waad as UNESCO-wrâlderfguod leit der nochris de klam op, dat wy tige sunich wêze moatte mei dit unike gebiet. By it belied oangeande it Waad moat de natoerfunksje stjoerend wêze. Oare funksjes (definsje, mynbou, fiskerij, ekonomyske aktiviteiten, rekreaasje en sa) meie der gjin skea oan de natoer tabringe en moatte dêr byneed foar wike.
GrienLinks pleitet der dêrom foar de helte fan de rest fan it ‘Waddenfonds’ (hast 700 miljoen euro) te brûken foar it yn stân hâlden fan it natuerlik leefmiljeu yn de Waadsee. Duorsume inisjativen fan ûndernimmers oan it Waad wurde stipe mei provinsjale ko-finansiering. Dêrby tinkt GrienLinks oan it duorsum meitsjen fan it toerisme en de ûntwikkeling fan elektrysk farren. De Waadeilannen, dêr’t selsfoarsjenning mear foar de hân leit as earne oars, kinne in proeftún wurde op it mêd fan lokale enerzjyproduksje, lokale produksje fan iten en ûntwikkelingen basearre op it begjinsel fan ‘Cradle to Cradle’ (“ôffal bestiet net”: wat der is, kin wer brûkt wurde).
Fryslân hat in pracht fan in fiskerijhaven (Harns). De lêste jierren komt der hieltyd mear omtinken foar ekologysk ferantwurde fangstmetoaden. GrienLinks fynt dat dizze ûntwikkeling en de lytsskaligens fan de fiskerij stimulearre wurde moatte.

6.6 GrienLinks wol:

· Griene banen ta stân bringe.
· It bondeljen fan wenjen, wurkjen en ferfier foaral yn de kearnsônes.

· Dat de provinsje as wurkjouwer it goede foarbyld jout en in helder


persoanielsbelied fiert, mei foldwaande omtinken foar ferskaat.

· Startende ûndernimmers en lytsskalige en ambachtlike wurkgelegenheid op


wyk- en doarpsnivo stimulearje.

· Revitalisearring en it duorsum meitsjen fan âlde bedriuweterreinen mei faasje


oanpakke.
· Duorsum behear fan yndustryterreinen stimulearje.

· De unike skaaimerken fan Fryslân tematysk en regionaal yn ‘e merk sette.
· Kennisynstituten mei klam ynstekke litte op duorsumens.
· Gjin útwreiding fan de Harnzer yndustryhaven bûtendyks.

· De ûntwikkeling fan de ‘seefarske merk’ yn Harns stimulearje.

7. Wenje yn de moaiste provinsje fan ús lân. 

     'It moaie fan Fryslân sit yn it ferskaat fan syn lânskippen en de minsken 
      dy’t der wenje'.

7.1 It plattelân
Fryslân hat in soad plattelân en dat fertsjinnet it om koestere te wurden. Rêst en romte binne de skaaimerken. Op grûn dêrfan wolle wy kieze hoe en wêr’t wy bouwe wolle.

Hoewol’t it tal ynwenners fan Fryslân hieltyd minder fluch tanimt en op guon plakken sels ôfnimt, mei der op it mêd fan de wenningbou net achteroer hongen wurde. It (gemiddeld) lytser wurden fan de húshâldingen (‘gezinsverdunning’) makket dat der noch altyd ferlet is fan nije wenningen. Der binne ek bliuwend ynvestearringen nedich om de kwaliteit fan de wenningfoarrie op peil te hâlden en dizze foarrie oanslute te litten by de fraach.
7.2 De Fryske stêden

Us Fryske maatskippij wurdt hieltyd mear stedsk. De Fryske sintrumplakken Drachten, It Hearrenfean en Snits en de haadstêd Ljouwert groeie noch en moatte goed de kâns krije om harren stedske funksjes – merk, winkelsintra, fertier – fierder te ûntwikkeljen. Dêrneist biede de gruttere plakken ek foarsjennings foar medyske en âldereinsoarch, foar helpferliening, foar heger en fuortset ûnderwiis, foar keunst en kultuer. Dy plakken hawwe massa en in breed draachflak nedich foar it yn stân hâlden fan de nedige foarsjennings, net allinne yn it belang fan de eigen ynwenners, mar ek yn it belang fan de ynwenners fan de regio en sels fan de hiele provinsje. Dêrom moat it provinsjaal bestjoer dizze plakken stypje yn harren taken.
7.3 Sunich mei de romte 

Planologysk binne in soad doarpen de ôfrûne tsientallen jierren fergriemd troch der ienfâldichwei in wyk (of mear) oan fêst te plakken. Om dizze ‘wite skimmel’ tefoaren te kommen wol GrienLinks sterker ynsette op it bouwen yn de besteande beboude kom. Op plakken dêr’t dat kin, mei lintbebouwing opfold wurde.

Yn stêdlike gemeenten sil ek mear sjoen wurde moatte nei heechbou. Leechsteande kantoaren, fabryksgebouwen en frijkommende pleatsen kinne hiel goed omboud wurde ta wenienheden, mar ek ta briedplakken op kultureel mêd. Dizze nije wenienheden foarmje sa in wichtige ekonomyske drager foar it behâld en werbrûken fan kultuerhistoarysk weardefolle pânen.
Foar safier’t útwreiding fan doarpen en stêden oan ‘e oarder is, is it fan belang dat doarpen safolle mooglik harren eigen aard hâlde. Dêrom is it essensjeel dat útrweiding organysk bart: lytsskalige, oersichtlike projekten, wêrby’t streekeigen wenningtypes realisearre wurde. Gjin ientoanige wenwiken mei ‘kataloguswenten’.

Provinsjaal belied is nedich om fierdergeande ferrommeling fan stêd en plattelân op te kearen en der foar te soargjen dat de winsken fan de gemeenten op elkoar ôfstimd wurde, sadat Fryslân moai bliuwt. Dat is ommers ien fan de wichtichste redenen om hjir te wenjen en wenjen te bliuwen. Neist goede ôfspraken oer de ûntwikkeling fan de wenningfoarrie, heart de provinsje ta te sjen op de byldkwaliteit fan de wenningbouprojekten fan middelgrutte skaal (fan 20 wenten ôf). Dizze rol wurdt wat GrienLinks oanbelanget dúdlik fêstlein yn de provinsjale omjouwingsoardering.
7.4 Heechweardich, oan de streek bûn en enerzjysuinich 

De measte gebouwen binne foar inkele desennia of langer beskiedend foar it byld fan in plak, dêrom foarmje kwaliteit en heechweardige ynfolling wichtige útgongspunten foar nije wenningbou en werstrukturearring. Mei dit útgongspunt wol GrienLinks it bouwen fan wenten yn opdracht fan partikulieren stimulearje. Underfining leart nammentlik, dat partikulieren by it ynrjochtsjen fan harren takomstige wenomjouwing tige soarchfâldich wurkje. In nije ûntjouwing is it saneamde kollektyf partikulier opdrachtjouwerskip, wêrby’t in feriening of stifting yn oparbeidzjen mei de gemeente de ynrjochting fan in eigen wenwyk(je) betinkt. Om de ynvestearringsdrompel foar dizze fernijende foarm fan projektûntwikkeling te ferleegjen, wol GrienLinks subsydzjes beskikber stelle.
Wat it bouwen oanbelanget fine wy ek dat der mear omtinken komme moat foar streekbûne arsjitektuer: in hûs yn de Wâlden is fanâlds oars as in hûs yn de Bouhoeke. As ûnderdiel fan it te fernijen wenbelied wol GrienLinks in katalogus meitsje litte mei ynspirearjende foarbylden.
De enerzjykosten meitsje in hieltyd grutter part út fan de folsleine wenlesten. Benammen starters en minsken mei in leech ynkommen wurde troffen troch hieltyd hegere enerzjyprizen. GrienLinks mient dat wenten duorsum en enerzjysunich wêze moatte en dat rekken hâlden wurde moat mei in sûn klimaat yn ‘e huzen. Wy wolle fêsthâlde oan de ambysje fan it 100.000-wenten-plan foar Noard-Nederlân (40.000 foar Fryslân). Dat ferget ynvestearrings fan ûnder oare de provinsje. Yn ekonomysk slappe tiden soarget dit plan boppedat foar in wolkomme opstekker foar de bousektor.

7.5 Bouwe foar de goede doelgroepen

Betelber wenje is foar elts fan belang. Wenningboukorporaasjes moatte opnij útdage wurde, harren oarspronklike taak wer op te krijen. It is net akseptabel dat de ferselsstanige wenningkoöperaasjes ryk binne, mar net by steat binne om minsken in goed hûs foar in ridlike hier te bieden. Wachttiden moatte gau ferdwine troch mear wenten yn de sosjale sektor te bouwen.
By nije ûntwikkelingen yn de wenningbou en by werstrukturearringspojekten heart sprake te wêzen fan in sûne miks fan djoerdere keapwenten en de finansiering fan de ûnrindabele top yn de sosjale sektor. It mingjen fan it wenningoanbod yn wiken liedt der ta dat nije achterstânswiken tefoaren kommen wurde. Sa wurdt ek trochstreaming fan de wenningmerk stimulearre.
As gefolch fan fergrizing sil de fraach nei wenten sûnder treppens en nei soarchbûne wenfoarsjennings tanimme. It is fan belang om de besteande wenningfoarrie dêr op oan te passen. In part fan de nijbouwenten sil libbensloopbestendich oplevere wurde moatte.

GrienLinks sinjalearret ferlet fan oare wenfoarmen, lykas ekodoarpen, libbensmienskippen, lytsskalige wenwurkmienskippen en wensoarchkombinaasjes. De provinsje fasilitearret de ûntwikkeling hjirfan troch kennis beskikber te meitsjen en ûntwikkelingskosten te subsidiearjen.

GrienLinks stipet Ljouwert graach yn syn ambysje om mear in studintestêd te wurden. Dêrfoar sil genôch en betelbere studintehúsfesting ta stân komme moatte.

7.6 Wenje yn krimpgebieten
Ekstra omtinken freegje de gebieten dêr’t it tal ynwenners sakje sil. Mear noch as it op peil hâlden fan it foarsjenningsnivo sil yn dizze gebieten de kwaliteit fan de wenomjouwing omtinken freegje. Trochdat der minder wenten boud wurde en de opbringsten út grûneksploitaasjes tebekrinne, is der yn dizze gebieten minder jild beskikber. It ryk en ek de provinsje moatte dêrom ree wêze yn dizze gebieten te ynvestearjen.

Mei lytsskalige doarpen, en de kwaliteiten rêst en romte foarmet Fryslân in oantreklike provinsje foar senioaren, Friezen om utens en minsken dy’t rêst en romte yn en by har wenomjouwing winskje. GrienLinks pleitet der foar om krekt dizze kwaliteit sa goed mooglik te brûken. Ynstee fan wanhopich mei grûnprizen te stuntsjen foar ekstra wentebou of nije bedriuweterreinen, moat yn dizze gebieten krekt ynsetten wurde op it plattelânskarakter. By lang oanhâldende leechstân fan wenten en ferkrotsjen yn de doarpen is sloop oan ‘e oarder en sil yn oparbeidzjen mei de bewenners in passende ynfolling betocht wurde. Uteinlik foarmje de bewenners de wichtichste regisseurs fan harren wenomjouwing.
7.7 GrienLinks wol:

· Foar de útwreiding fan de wenningfoarrie de romte yn de beboude kom optimaal


brûke.

· Dat it werbrûken fan kultuerhistoarysk weardefolle bebouwing stimulearre wurdt.
· Lytsskalige útwreidingsplannen foar wenningen, wêr’t boud wurdt mei streekeigen


wenningtypen.

· Duorsume en enerzjysunige wenten (nijbou en fernijbou) stimulearje.
· Wachtlisten foar hierwenten oanpakke.

· By nijbou en werstrukturearring keap- en hierwenten minge.
· Genôch libbensloopbestendige wenten.

· Partikulier en kollektyf inisjatyf stimulearje.

· Omtinken foar it ta stân bringen fan oare wenfoarmen.
· Yn krimpgebieten lytsskaligens bewarje en ynsette op lanlik wenjen.

· Foaral yn de krimpgebieten gearwurkje mei organisaasjes fan bewenners. 

8. Taal, keunst, kultuer en sport
    'It belibjen fan keunst en kultuer makket, lykas bûten boarsjen, lokkich'.

8.1 Fryslân
Fryslân biedt kultuerhistoarysk nijsgjirrige plakken, natoer, lytsskalige musea, wide fierten en in tal bysûndere eveneminten. Dêrmei kinne, as se soarchfâldich ûntwikkele wurde, troch gearhingjende promoasje de rekreative en toeristyske mooglikheden fierder útwreide wurde. De Fryske taal en kultuer jouwe oan it kultuertoerisme in ekstra diminsje.

8.2 De Fryske taal en kultuer 

De Fryske taal is in prachtige taal. Hoe better bern harren memmetaal leare, hoe makliker sy ek oare talen leare kinne. In goed foarbyld is it projekt fan de Fryske pjutteboartersplakken. Hjir wurde bern op jonge leeftiid yn it Frysk begelaat. Utwreiding hjirfan is tige wolkom.

It op syn minst passyf behearskjen fan it Frysk en/of de streektalen yn Fryslân is foar de ynwenners fan de provinsje útgongspunt om dielnimme te kinnen oan de regionale mienskip. It aktyf brûken fan it Frysk hat mear omtinken nedich. Taal hat ek in autonome wearde as drager fan de kultuer. In grut part fan de Fryske befolking seit posityf foar it brûken fan it Frysk oer te stean. Mar it brûken en de kwaliteit fan de taal rinne tebek. De fraach is hoe’t wy der yn de takomst mei omgeane en wat wy der foar oer hawwe om it Frysk te behâlden. GrienLinks fynt dat de provinsje in brede maatskiplike diskusje op gong bringe moat oer de takomst fan it Frysk.
By it behâld fan de Fryske taal en kultuer moatte wichtige kultuerdragers, lykas Omrop Fryslân, Tresoar, de Fryske Akademy en de Afûk fasilitearre wurde.
Fryslân hat sa’n 160 musea, dy’t bysûndere, regionaal oriëntearre útstallingen toane. GrienLinks wol it provinsjaal museumbelied op ‘e nij op de aginda sette om dizze lytse musea te behâlden.

8.3 Kutuer en keunst

Nearne yn Nederlân wurde, yn ferhâlding, safolle bibleteekboeken liend as yn dizze provinsje. Itselde jildt foar it grutte tal minsken dat nei teater- of muzykútfieringen giet. Yn ferhâlding ta de rest fan Nederlân is it tal minsken dat sels dielnimt oan muzyk en teater yn Fryslân tige heech. Men hoecht mar de wyklikse ‘uit’-bylagen fan de beide Fryske deiblêden der mar op nei te slaan, om te witten dat it net nedich is om foar keunst en kultuer nei Amsterdam te reizgjen! Mar it kulturele oanbod stiet troch de besunigingsplannen fan it kabinet ûnder druk.
GrienLinks wol dat it belied fan de provinsje der op rjochte is om de grutte kwantiteit en kwaliteit fan keunst en kultuer yn Fryslân bliuwend te behâlden.

Wy binne ek entûsiast oer Fryslân as kulturele haadstêd. Dit makket keunst en kultuer tagonklik foar in breed publyk en ferbynt besteande inisjativen en ferienings op kultureel gebiet. GrienLinks mient dat, ek as de nominaasje net trochgiet, it effekt fan dit projekt wêze moat dat it Fryske kulturele klimaat fersterke is.

Kultuer soarget derfoar dat minsken mienskiplikens ûnderfine; meiïnoar en yn harren omkriten. Yn dizze tiid fan globalisearring is it opfallend dat der in soad belangstelling is foar de eigen kultuer. It is fan belang dat wy oandacht jouwe oan saken dy’t it kollektive ûnthâld fuorje en fernije: it útstallen fan guod út ús ferline en it beskermjen fan saken as terpen, diken, doarpen, stedsdielen en kultuerhistoarysk lânskip. Hjir lizze wichtige mooglikheden foar it ûntwikkeljen fan kultuertoerisme yn ús provinsje.
Foaral de te ûntwikkeljen brûsplakken fertsjinje stipe.

Yn Fryslân is de ôfrûne jierren útwreiding en ferbettering fan poadia en sealen ta stân kommen. Ek it ûnderling opinoar ôfstimmen fan de festivals fergruttet de tagonklikens foar it publyk. Der binne ferskate yn de provinsje, sawol op it mêd fan de amateur- as de profesjonele keunst. Keunstedukaasje yn brede sin is in aspekt fan wolwêzen dêr’t GrienLinks jild foar oer hat.
8.4 Sport

Sport hat in wichtige funksje: minsken bliuwe der sûn by en moetsje elkoar. Wy fine dat eltsenien diel nimme kinne moat oan sportaktiviteiten. Tagelyk is sportbelied in taak fan de gemeenten. ‘Sport Fryslân’ stipet gemeenten en sportferienings by de útfiering fan it belied. De provinsje moat trochgean mei it subsidiearjen fan dizze ynstelling.

8.5 Heerenveen, Stad van Sport

GrienLinks is ambisjeus as it giet om Hearrenfean as ‘Stêd fan Sport’. De ynternasjonale A-status fan Thialf moat bliiuwe, by foarkar troch it ferbouwen fan it iisstadion op de hjoeddeistige lokaasje. Dit kin in foarbyldprojekt wêze fan fernijend en duorsum bouwen. Thialf moat dêrneist syn wichtige funksje foar rekreatyf reedriden fuortsette en útrweidzje kinne.

GrienLinks is fan betinken dat oerheden yn dit stik fan saken gjin risikodrager wêze meie en dat der genôch jild út it bedriuwslibben beskikber komme moat.
As it tal ferkearsbewegings rjochting de sportfoarsjennings op it Hearrenfean tanimt, dan sil útwreiding fan it iepenbier ferfier it earst oan bod komme moatte, foar it oanlizzen fan nije wegen.
8.6 GrienLinks wol:

· Behâld fan monuminten troch feroaring fan funksje.

· Keuzes meitsje by ynvestearrings yn monumintesoarch en argéologysk ûndersyk.

· Alle stipe jaan oan de útwreiding fan it ‘Natuurmuseum Fryslân’ yn Ljouwert. Dit museum hat ommers in wichtige funksje as kennis- en belevingssintrum oer natoer en lânskip, foaral foar de jeugd yn Fryslân, mar ek dêrbûten.
· Dat de provinsje in aktyf belied hat oangeande de ûntwikkeling fan it tal brûsplakken.

· It hege nivo en fariearre oanbod fan teater, muzyk en oare keunstfoarmen behâlde.

· It provinsjaal museumbelied op ‘e nij op de aginda sette om de lytse musea te behâlden.

· Dat de provinsje in brede maatskiplike diskusje organisearje moat oer de takomst fan it Frysk en dat wichtige kultuerdragers fasilitearre wurde.
· In ynternasjonaal kennissintrum foar meartaligens yn Ljouwert, dat ferbûn wurde kin mei de Fryske Akademy.
9. Fryslân is ryk

     'Minder is mear!'

9.1 Skatryk!
Yn de foarige haadstikken is it allegearre al neamd:

in eigen taal, kultuer en rike folkloare, in boeiende skiednis, soarch foar elkoar, rêst en noch folle mear romte, in grut ferskaat oan lânskippen en in tradysje op it mêd fan eigeninnigens: Fryslân is ryk! Skatryk.

9.2 Finansjes
De provinsjale finansjes steane ûnder grutte druk. Op ryksnivo wurdt it provinsjefûns ferlytse en op ‘e nij besjoen. Ek gemeenten hawwe minder te besteegjen, sadat mienskiplike ynvestearrrings (ko-finansiering) minder fanselssprekkend wurde. Koart sein: der is minder jild om út te jaan.

GrienLinks stiet foar in finansjeel stevige takomst. Dat betsjut in dúdlik en lykwichtich byld fan de provinsjale ynkomsten en útjeften.

Neat is finansjeel en ekonomysk ferstannich, as it tagelyk ekologysk ûnferstannich is. GrienLinks wol dêrom in flugge fergriening fan de Fryske ekonomy en ynfrastruktuer. Dat dogge wy troch ús fernijende en duorsume inisjativen op bygelyks it mêd fan de Fryske enerzjyproduksje, lânbou, ferkear en ferfier, ekonomy en griene wurkgelegenheid mei krêft oan te pakken en te stypjen. De NUON-jilden meie hjir foar in part foar brûkt wurde. Wy kieze ek foar soberens. Asfalt, beton en akwadukten, dêr hawwe wy al genôch fan.
GrienLinks kiest in oare ynstek en makket jild frij troch:

· It fersoberjen en útstellen fan grutte wegeprojekten, lykas de  Sintrale As en de N381;

· It fersoberjen en útstellen fan de ynfrastrukturele projekten út it regionaal spesifyk pakket;

· In tal projekten út it Fryske Marreprojekt minder bombidich útfiere, lykas de nije slûs yn Starum.

9.3 Persoaniel.
Om alle taken goed útfiere te kinnen, hat de provinsje saakkundige en besiele meiwurkers nedich. By it ûntwikkeljen fan in duorsum Fryslân meie wy net ôfhinklik wêze fan (djoere) eksterne buro’s. Hjir moatte wy op grûn fan ús eigen saakkundigens yn útblinke wolle. Nije besunigingen op de provinsjale wurkorganisaasje binne dêrom allinne mooglik, as dêrfoar earst ynhâldlike keuzes makke binne, dy’t útgeane fan it berop dat op ús meiwurkers dien wurdt. Eventuele besunigingen op de wurkorganisaasje binne boppedat omsetten yn realistyske útfieringsplannen, op sawol ynhâldlik, finansjeel as organisatoarysk mêd. It oplizzen fan (allinnne) finansjele taakstellingen jout te min politike stjoering en tsjûget fan in bestjoerlik tekoart. GrienLinks wol in ynspirearjend en op de takomst rjochte persoanielsbelied, dêr’t ûnder oare in fleksibel organisaasjemodel en in goed ferskaat fan persoaniel yn ta utering komt.
9.4 Bestjoerskrêft

By de diskusje oer de takomst fan Fryslân spilet ek de bestjoerskrêft fan de gemeenten in rol. GrienLinks fynt dat foar it fergrutsjen fan de bestjoerskrêft gearwurking in like goede oplossing wêze kin as weryndieling. Tagelyk is yn Fryslân de toan setten mei de grutskalige weryndieling yn Súdwest Fryslân.

As der in weryndeiling plakfynt, weaget foar GrienLinks it proses om te kommen ta maatskiplik draachflak tige swier. Organyske ferbannen, gearhing en werkenberens foar de ynwenners moatte meiwoegen wurde by besluten oangeande gearwurking en weryndieling. De keazen oplossing kin fan regio ta regio ferskillend wêze. Gemeenten binne yn dat proses earstferantwurdlik. De provinsje hat wol de ferantwurdlikens om acht te slaan op de folsleine struktuer fan Fryslân en de gearhing dêryn. Dúdlik en earlik ôfstimme mei gemeenten is dêrby fereaske.
9.5 GrienLinks wol:

· Ynset fan finansjele middels yn de kwetsbere ‘sêfte’ en griene ynfrastruktuer.

· Alle kânsen gripe om Fryslân te ûntwikkeljen ta de grienste provinsje fan de wrâld.

· NUON-jilden ynsette foar griene wurkgelegenheid.

· De ferheging fan de opsinten (in part fan de motorrydtúchbelesting) foar stap stap ynfiere en de opbringsten brûke foar it iepenbier ferfier.

· Jild út it Waadfûns foaral ynsette foar behâld en it ekologysk sûn meitsjen fan de Waadsee.

· Dat besunigingen op persoaniel realistysk binne en basearre op in ynhâldlike fizy, net op taakstellingen.

· Dat weryndieling fan gemeenten fan ûnderop bart, omdat it krijen fan draachflak ûnder de befolking essensjeel is. De provinsje bringt yn de diskusje hjiroer ek oare kritearia yn, lykas duorsumens en bestjoerskrêft.

